REZIME RADA

Prema definiciji Svjetske zdravstvene organizacije ovisnost je duševno, a ponekad i tjelesno stanje koje nastaje međudjelovanjem živog organizma i sredstva ovisnosti. Obilježavaju ga ponašajni i drugi duševni procesi koji uvijek uključuju prisilu za povremenim ili redovnim uzimanjem sredstva ovisnosti u namjeri da se doživi njegov učinak na duševne procese ili da se izbjegne nelagoda zbog odsutnosti takvog sredstva. Zloupotreba psihoaktivnih supstanci ima različite posljedice na ukupno zdravlje ovisnika. Oblik i intenzitet poremećaja ovise, s jedne strane o tipu zloupotrebljivane supstance, a sa druge strane o načinu unošenja, količini, dužini unošenja i drugim faktorima . Učestalost psihičkih poremećaja i specifičnih problema vezanih za zloupotrebu psihoaktivnih supstanci predstavlja jedan od najozbiljnijih problema za javno zdravstveni sistem, kako u razvijenim, tako i u zemljama u razvoju. Ciljevi ovog istraživanja su bili: ispitati stavove prema ovisnosti o psihoaktivnim supstancama među studentima Univerziteta u Tuzli koji imaju formalno znanje o ovisnosti, i ispitati stavove prema ovisnosti o psihoaktivnim supstancama među studentima Univerziteta u Tuzli koji imaju neformalno znanje o ovisnosti. U ispitivanje je bilo uključeno 180 studenata Univerziteta u Tuzli završne godine Medicinskog fakulteta, Visoke zdravstvene škole, Edukacijsko-rehabilitacijskog fakulteta i završne godine Pravnog fakulteta, Fakulteta za elektrotehniku i Tehnološkog fakulteta. Od ukupno 180 studenata koji su bili uključeni u ovo istraživanje 77 (42.8%) je bilo muškog, a 103 (57.2 %) ženskog spola. Prosječna životna dob je bila 24.3±3.16 godina. U odnosu na dobne grupe najveći broj studenata je pripadao dobnoj grupi od 21-30 godina 169 ili 93.9%, dok je devet studenata bilo u dobnoj grupi od 31-35 i dva studenta u dobnoj grupi od 36-45 godina. Među ispitanicima grupe sa formalnim znanjem od 16 (17.7%) ispitanika koji su izjavili da su koristili marihuanu ili neku drugu drogu, 2 ili (6.7%) ispitanika je izjavilo da su prvi put probali marihuanu ili neku drugu drogu u dobi između 16 i 20 godina, a 14 (93.3%) ispitanika je izjavilo da su prvi put koristili drogu u dobi između 21 i 25 godina. Od 19 (21.1%) ispitanika grupe sa neformalnim znanjem 5 (26.3%) ispitanika je probalo drogu  u dobi od 16-20 godina, a 14 (73.7%) ispitanika je to učinilo u dobi između 21 i 25 godina. Među ispitanicima grupe sa formalnim znanjem najveći broj njih 17 (73.8%) su prvo piće uzeli u dobi između 17. i 25. godine, dok je najveći broj ispitanika grupe sa neformalnim znanjem 15 (46.9%) uzeo prvo piće u dobi između 11.i 16. godine. Najveći broj studenata grupe formalnim znanjem kao i grupe se neformalnim znanjem ne konzumira cigarete (62 ili 68.9% naspram 60 ili 66.7%). Analizom podataka dobivenih od strane ispitivanih grupa studenata nađeno je da studenti Univerziteta u Tuzli sa formalnim i studenti sa neformalnim znanjem o psihoaktivnim supstancama imaju negativan stav prema ovisnicima o drogi i alkoholu, i upotrebi droge i alkohola, kao i da imaju tolerirajući stav prema ovisnicima o duhanu i upotrebi duhana.Takodjer je nadjeno da su stavovi studenata Univerziteta u Tuzli sa formalnim i studenata sa neformalnim znanjem prema ovisnicima o drogi i alkoholu, kao i upotrebi istih stigmatizirajući. Formalno znanje koje studenti Univerziteta u Tuzli dobijaju u toku školovanja nije dovoljno za formiranje odgovarajućeg stava prema ovisnicima o drogi, alkoholu i duhanu, kao i upotrebi droge, alkohola i duhana. 

